BOSNA I HERCEGOVINA
FEDERACIJA BOSNE I HERCEGOVINE
SREDNJOBOSANSKI KANTON 
OPĆINSKI SUD U TRAVNIKU 
Broj: 51 0 St 239344 25 St
Travnik, 12.03.2026. godine 

              Općinski sud u Travniku, stečajni sudija Senad Murtić, u stečajnom postupku nad imovinom stečajnog dužnika INTER 96 d.o.o. Vitez, Poslovni centar 96, Vitez -u stečaju, koga zastupa stečajni upravnik Željko Lončar iz Travnika, Fatmić bb, odlučujući o provođenju stečajnog postupka, van ročišta dana 12.03.2026. godine, donio je: 

          R J E Š E N J E

	Zaključuje se stečajni postupak nad stečajnim dužnikom INTER 96 d.o.o. Vitez – u stečaju, Poslovni centar 96, Vitez, upisano u sudski registar Općinskog suda u Travniku, MBS 51-01-0118-08 (stari broj I-4528), JIB 4236274000005, zbog nedovoljnosti stečajne mase za pokriće troškova stečajnog postupka. 

	Nalaže se registru privrednih društava Općinskog suda u Travniku da po pravosnažnosti ovog rješenja izvrši brisanje iz sudskog registra privredno društvo INTER 96 d.o.o. Vitez – u stečaju, MBS 51-01-0118-08 (stari broj I-4528), JIB 4236274000005.


Obrazloženje 

	Predlagač Rajković Branko direktor društva je ovom sudu dana 19.11.2025. godine podnio prijedlog za otvaranje stečajnog postupka nad imovinom društva INTER 96 d.o.o. Vitez. U prijedlogu navodi da postoje osnovane indicije da privredno društvo INTER 96 d.o.o. Vitez ima dospjelih neizmirenih obaveza, a koje obaveze nije u mogućnosti izmiriti. Ističe da je stečajni dužnik platežno nesposoban i insolventan, tako da nije u mogućnosti izmirivati svoje dospjele obavezi, kao i obaveze prema povjeriocima, a obaveze koje ima prema povjeriocima su starije od 60 dana.
Sud je izvršio uvid u isprave priložene uz prijedlog, te je utvrdio da na osnovu podnesene dokumentacije sud nije u mogućnosti da sam procijeni postojanje svih neophodnih zakonskih uslova za otvaranje stečajnog postupka, te je naložio predlagaču da uplati predujam za pokriće troškova prethodnog postupka.
Nakon toga, rješenjem ovog suda broj 51 0 St 239344 25 St od 08.12.2025. godine pokrenut je prethodni stečajni postupak radi utvrđivanja uslova za otvaranje stečajnog postupka nad stečajnim dužnikom INTER 96 d.o.o. Vitez, a za privremenog stečajnog upravnika imenovana je Željko Lončar iz Travnika. Privremeni stečajni upravnik je ovom sudu podnio izvještaj o radu o poduzetim radnjama u toku prethodnog postupka i stanju imovine u društvu od 29.12.2025. godine.
		Na osnovu rezultata dokaznog postupka sud je utvrdio da su ispunjeni uslovi da se otvori stečajni postupak nad društvom INTER 96 d.o.o. Vitez, a obzirom da postoje razlozi za otvaranje stečajnog postupka, a prijedlog je dopušten, te kako prema izjavi privremenog stečajnog upravnika postoji platežna nesposobnost, kao i predujmljena novčana sredstva iz kojih se prema predviđanju mogu namiriti troškovi stečajnog postupka, to je sud donio rješenje 51 0 St 239344 25 St od 13.01.2026. godine o otvaranju stečajnog postupak nad imovinom stečajnog dužnika INTER 96 d.o.o. Vitez, a za stečajnog upravnika imenovan je Željko Lončar iz Travnika. Rješenje o otvaranju stečajnog postupka objavljeno je u Sl. novinama F BiH br. 8, strana 15, dana 30.01.2026. godine, web stranici suda i na oglasnoj ploči suda. 
		Na ispitnom ročištu nije bilo prijavljenih potraživanja. Na izvještajnom ročištu stečajni upravnik je izjavio da ostaje u potpunosti kod izvještaja od 29.12.2025. godine i izvještaja od 12.03.2026. godine. Iz navedenih izvještaja proizilazi da je za potrebe utvrđivanja činjeničnog stanja po pitanju imovine dužnika, stalnih sredstava i opreme, potraživanja i obaveza, kao osnove za izradu izvještaja, izvršen je uvid u dostavljeni bilans stanja na dan 30.09.2025. i bilans uspjeha za period 01.01.–30.09.2025. godine. Bilans stanja je knjigovodstveni dokument u kojem se evidentira aktiva i pasiva (sredstva i izvori sredstava) poslovnog subjekta koja podrazumijeva ukupnu imovinu poslovnog subjekta u svim njenim pojavnim oblicima, te pasiva koja podrazumijeva obaveze i izvore sredstava, i koja u sučeljenju sa aktivom, pozicionira poslovno– finansijsko stanje poslovnog subjekta. U bilansu stanja na 30.09.2025. godine nema evidentiranih sredstva u bilo kojem imovinskom obliku i sve su pozicije navedene kao nula (0), osim kratkoročne imovine u vidu gotovine na računu u iznosu od 112,00 KM. U istom dokumentu naveden je iznos vlasničkog kapitala od 15.000 KM, dok je iznos akumuliranog gubitka 14.888 KM, tako da je ukupni preostali kapital 112,00 KM. Ističe da je stečajni dužnik već duži vremenski period nelikvidan i istovremeno insolventan, odnosno platežno nesposoban, te ne može izmirivati svoje obaveze, što je u skladu s stavom 1. člana 6. Zakona o stečaju i jedan od osnovnih razloga za provođenje stečajnog postupka. Isto tako, napominje da stečajni dužnik nije pravovremeno podnio zahtjev za pokretanje stečajnog postupka u roku od 60 dana od dana nastupajuće nelikvidnosti odnosno od dana blokade računa. Uzimajući u obzir naprijed navedeno i konstatovano, smatra da stečajni dužnik ne posjeduje validnu i dostatnu imovinu koja bi bila u funkciji stečajne mase, čijom prodajom bi se mogli izmiriti troškovi stečajnog postupka i eventualno izmiriti dio potraživanja povjerilaca. Stečajni dužnik je predujmio iznos novčanih sredstava koja novčana sredstva mogu pokriti troškove početne troškove stečajnog postupka, a koja novčana sredstva jedino čine stečajnu masu. Predlaže stečajnom sudiji da se poduzmu aktivnosti u vezi prestanka postojanja dužnika.
		Dakle, iz stanja spisa proizilazi da stečajnu masu čine novčana sredstva, ali koja prema izvještaju stečajnog upravnika nisu dovoljna za pokriće troškova stečajnog postupka.
		Kako niko od povjerilaca i zainteresiranih lica nije prijavio svoje potraživanje, a uplaćena novčana sredstva nisu dovoljna za pokriće troškova stečajnog postupka, sud je odlučio kao u izreci rješenja, primjenom odredbi člana člana 196. stav 1. Zakona o stečaju (Sl. novine F BiH br. 53/21), a u vezi sa članom  108. stava 1. tačka c), 190. stav 10. i 204. stava 5. Zakona o stečaju.
                Stečajni sudija
                           Senad Murtić s.r. 




Pouka: Protiv ovog rješenja može se izjaviti žalba u roku od osam dana od dana dostavljanja rješenja, Kantonalnom sudu u Novom Travniku, putem ovog suda, u 3 primjerka. Dostava se smatra izvršenom istekom pet dana od dana oglašavanja u "Službenim novinama Federacije BiH".

